http://www.berria.info/testua_ikusi.php?Saila=euskalherria&Iturria=BERRIA&Data=2004-10-15&Produktua=BERRIA&Edizioa=00&Orria=013&Kont=019
(2004-10-15)  956 hitz

Berotegi efektuko gasen emisioa mantendu egin zen iaz EAEn 

Energia sektoreak gutxiago isuri du, baina garraio alorraren emisioak asko handitu dira berriro 

asier iturriagaetxebarria - BILBO 

Sabin Intxaurraga Eusko Jaurlaritzako Ingurumen sailburua «kezkatuta» agertu zen berotegi efektua eragiten duten gasen emisioa ez delako jaisten Euskal Autonomia Erkidegoan (EAE), eta oraindik ere Araba, Bizkaia eta Gipuzkoa Kyotoko protokoloa betetzetik urrun daudelako. Hirugarren urtez jarraian, berotegi efektua eragiten duten gasen emisioen inbentarioa aurkeztu zuen Ingurumen Sailak; 2003. urtekoa, hain zuzen. Kyotoko protokoloak ezarritako irizpideak betetzetik urrun egon arren, berotegi efektuko gasen emisioa ez zen handitu 2003. urtean. «Gutxienez txarrera ez dugula egin da datu baikor bakarra, baina hobera ere ez dugu egin», adierazi zuen Intxaurragak. 

Araba, Bizkaia eta Gipuzkoa urrun daude Kyotoko protokoloko irizpideak betetzetik: izan ere, 2008-2012 urterako, %15 handitu behar zuen berotegi efektuko gasen emisioa, oinarri gisa 1990. urteko emisio kopurua kontuan hartuta; baina azken 13 urteko berotegi efektuko gasen emisioa %28 handitu da eta Kyotoko protokoloak dioenetik 13 puntura dago. Eusko Jaurlaritzak Kyotoko protokoloko irizpideak betetzeko ahalegina egingo duela azpimarratu zuen Intxaurragak. Helburuak lortzeko herritar guztiek jarrera aldatzea «ezinbestekoa» dela adierazi zuen. «Azken urteetan, CO2 gasaren emisioa mantentzea edo gutxitzea lortu dugu, baina ez dugu beste ezer egin. Hartutako konpromisoak bete nahi baditugu, gauza batzuk aldatu behar ditugu», esan zuen herritarren garraio eta kontsumo ohiturak gogoan. 

Herritarrek jarrera aldatzea, «ezinbestekoa» 

Izan ere, garraioan eta etxebizitzetan kontsumitzen den energiak 2002. urtean baino berotegi efektuko gas emisio gehiago egin zituen iaz. Garraio sektoreak izan zuen hazkunde handiena: 8 puntukoa, hain zuzen. Errepide bidez egindako garraioak eragin zuen hazkunde hori, Intxaurragaren hitzetan. «Horregatik, garapen iraunkorrarentzat egokiagoak diren garraiobideak gehiago erabili behar ditugu, bidaiariak eta merkantziak errepideetatik ateratzeko; trena, adibidez. Era berean, garraio publikoa erabili behar dugu, autoak etxean utzita», esan zuen. Etxebizitze-tan kontsumitzen den energia-ri dagokionez, herritarrei kontuz ibiltzeko eskatu zien, «ohitura batzuk aldatuta berotegi efektua eragiten duten milioika tona gas gutxiago isuriko ditugulako». 

Berotegi efektuko gasen emisioa mantentzearen errudun nagusia energia sektorea da, aurreko urtean baino gas gutxiago isuri baitzuen atmosferara. Intxaurragak azaldu zuenez, sektore hori nahiko gorabeheratsua da, urte horretan izandako eguraldiaren araberakoa izaten delako sarritan. «Iaz euri asko egin zuen, eta, horren ondorioz, zentral hidroelektrikoek lan gehiago egin ahal izan zuten, eta zentral termoelektrikoek ez zuten horrenbeste orduz lan egin», zehaztu zuen Ingurumen sailburuak. 

Datua:0,6 

XX. mendean, 0,6 gradu igo da Lurra planetaren tenperatura. Baina Europako tenperaturaren hazkundea gradu batekoa izan da. Errusian eta Siberiako penintsulan igo da gehien tenperatura. Euskal Herrian ez da izan hainbestekoa. 


Emisioak, sektoreka 

Energia eta garraioa dira Araban, Bizkaian eta Gipuzkoan berotegi efektua eragiten duten gasen emisioa gehien handitu duten sektoreak. Halaber, etxebizitza eta industria sektoreen emisioek gora egin dute, urteetan jaitsi ondoren. 

ENERGIA 

Berotegi efektua eragiten duten gasen emisio gehien egiten duen sektorea da. 5,9 milioi tona isuri zituen 2003. urtean, berotegi efektuko gasen emisio guztien %30. Hala ere, iaz emisioen kopurua gutxitu egin zuen. Erregai fosilak erabiltzen dituzten zentral termoelektrikoen Pasaiakoaren eta Santurtzikoaren jarduera txikitu egin zen iaz, eta horregatik gertatu zen energia sektorearen emisio kopuruaren gutxitzea. 2003. urtean euri asko egin zuen, eta zentral hidroelektrikoen jarduera hazi egin zen. Hori dela eta, zentral termoelektrikoen lana gutxitu egin zen. Hala ere, 1990. urtea oinarri gisa hartuta, energia sektorea da bere berotegi efektuko gasen emisioa gehien handitu duena: %102. Denbora tarte horretan energiaren sektoreak produzitutako elektrizitate kopurua bost aldiz biderkatzeak eragin du hazkunde hori, Ingurumen Sailak azaldu duenez. 

GARRAIOA 

2002. urtetik 2003. urtera, %8 handitu da garraio sektoreak atmosferara botatzen duen berotegi efektuko gasen kopurua. Orain arte, gehien isurtzen zuen hirugarren sektorea izan da, baina 2003. urtean aurrea hartu zion industriari. Guztira, berotegi efektua eragiten duten 5 milioi tona isuri zituen; Araban, Bizkaian eta Gipuzkoan isuritako kopuru osoaren %26a. Gainera, Kyotoko protokoloa betetzetik oso urrun dago, 1990tik 2003ra %85 handitu baititu isurketak. Errepidetik egindako garraio sektorea da hazkunde horren errudun nagusia, Ingurumen Sailak dioenez. Era berean, gasolioak beste erregaiek baino karbono kopuru handiagoa duela gogoratu du. 

INDUSTRIA 

Industria eta eraikuntza sektoreetako emisio kopurua apur bat hazi zen 2003. urtean. Guztira, berotegi efektuko 4,8 milioi gas tona isuri zituen. Hala ere, 1990. urtetik gaur arte, bere emisio kopurua %25 jaistea lortu du. 1990. urtean Bizkaiko Labe Garaiak enpresa ixteak eta industria sektoreak garapen iraunkorrean oinarritutako teknologiak erabiltzeak eragin du jaitsiera hori, Ingurumen Sailak azaldu duenez. 

ETXEBIZITZA 

Urteetan berotegi efektuko gasen emisioa kopurua gutxitzen joan den arren ikatza erabiltzen duten berogailuak baztertu eta gasa erabiltzen dutenekin hasi gara, etxebizitza sektoreak gora egin zuen iaz bere emisioetan. Guztira, 0,8 milioi tona isuri zituen atmosferara. 1990. urtetik 2003. urtera, %32 hazi da etxebizitza sektoreak egindako gasen emisioa. 

NEKAZARITZA 

Kyotoko protokoloa betetzen duen sektore bakarrenetakoa da. 1990tik gaur arte, %12 hazi da nekazaritza sektoreak egiten duen berotegi efektuko gasen emisioa, baina hori %15eko mugatik 3 puntura dago. 

HONDAKINAK 

Azken urteetan hazi egin da hiritarrok sortzen dugun hondakin kopurua. Hala ere, hondakinen sektoreak Kyotoko protokoloak ezarritako irizpideak betetzen ditu, 1990tik %8 hazi baitu berotegi efektuko gasen emisioa. Sortutako hondakin kopurua handitu arren, gero eta gehiago birziklatzen dela azpimarratu du Ingurumen 
